
ВОВЕД:

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Причините поради кои се предлага донесување на наведениот закон е потребата  за  усогласување со Законот за јавен долг, кој изворно го уредува задолжувањето, со што се формира кохерентен и хармонизиран систем на задолжување.

II. ЦЕЛИТЕ, НАЧЕЛАТА И ОСНОВНИТЕ РЕШЕНИЈА НА ПРЕДЛОГОТ ЗАКОН

Законот, чие донесување се предлага, се заснова врз начелата врз кои се заснова и Законот за финансирање на единиците на локалната самоуправа.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон не се потребни дополнителни финансиски средства.

.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон потребните финансиски средства се обезбедени со Буџетот на Република Македонија.

V. СКРАТЕНА ПОСТАПКА ЗА ДОНЕСУВАЊЕ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ  НА ЗАКОНОТ ЗА ФИНАНСИРАЊЕ НА ЕДИНИЦИТЕ НА ЛОКАЛНАТА САМОУПРАВА

Со оглед на тоа што се исполнети случаите утврдени во членот 170 од Деловникот на Собранието на Република Македонија, овој закон се предлага да се донесе по скретена постапка.

ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ФИНАНСИРАЊЕ НА ЕДИНИЦИТЕ НА ЛОКАЛНА САМОУПРАВА

Член 1


Во Законот за финансирање на единиците на локалната самоуправа („Службен весник на Република Македонија“ бр.61/2004, 96/2004 и 67/2007), во членот 2 став (1) точката 15 се менува и гласи:


„15. Задолжување е постапка за создавање на финансиски обврски со склучување на договор за заем и/или издавање на хартии од вредност.“

            По точката 15 се додаваат три нови точки 16, 17 и 18 кои гласат:

„16. Гаранција од општина е потенцијална обврска за плаќање, превземена од општината, во име на јавното претпријатие и трговско друштво кое е во целосна или во доминантна сопственост на општината, за чија сметка е издадена гаранцијата.
 17. Краткорочна позајмица се парични средства обезбедени од Централниот Буџет на Република Македонија со цел надминување на временска неусогласеност на приходите и другите приливи со расходите и другите одливи со обврска за враќање до крајот на тековната фискална година во која истата е одобрена, без камата .
 18. Долгорочна позајмица се парични средства обезбедени од Централниот Буџет на Република Македонија со обврска за враќање најмногу до пет години, без камата .“

                                                                             Член 2

            Во членот 9 ставот 2 се менува и гласи:


„(2) Приходите од данок на додадена вредност се обезбедуваат во висина од:


- 4,5 % од вкупно наплатениот данок на додадената вредност остварен во претходната фискална година.“







       Член 3

 (1) Во членот 18 ставот (3) и (4) се менуваат и гласат:

„(3) Општината го доставува договорот за заем и амортизационен план до Министерството за финансии во рок од десет работни дена од денот на неговото потпишување.

 (4) Општината може да се задолжува преку издавање на хартии од вредност во согласност со закон.“

 (2) Ставот (5) се брише.

Член 4
             По член 18 се додава нов член 18-а кој гласи:

„Член 18-а

Обезбедување на задолжувањeтo


Општината при обезбедување на задолжувањето, не може да воспостави заложно право врз имот, кој служи за вршење на дејности од јавен интерес утврдени со закон.“

Член 5


Членот 19 се менува и гласи:

„(1) Општината може да се задолжува краткорочно со заем што ќе се отплати во рок од 12 месеци од денот на склучување на договорот за задолжување.

(2) При краткорочно задолжување, вкупниот долг на општината направен по основ на краткорочно задолжување и краткорочна позајмица од Централниот буџет на Република Македонија во текот на фискалната година, не може да надмине 30% од реализираните вкупни приходи на тековно- оперативниот буџет на општината во претходната фискална година.“
Член 6

Членот 20 се менува и гласи:


„(1) Општината може долгорочно да се задолжува за:


- финансирање на капитални проекти и инвестиции; 


- рефинансирање на долговите настанати по основ на задолжување од алинеја 1 на овој став; 

- обврски по основ на активирани државни гаранции;


- обврски по основ на земени позајмици и 

           - заштита и отстранување на последици предизвикани од природни непогоди и од еколошки катастрофи.


(2) Советот на општината го одобрува долгорочното задолжување, по претходно одржана јавна расправа во општината. Предмет на јавната расправа е опис на проектот и условите за негово финансирање.

(3) Општината може да се задолжи или да издаде гаранција по претходно донесена одлука од советот на општината. Одлуката на советот важи само доколку договрот за задолжување или издавање на гаранција се склучи во фискалната година во која е донесена.

(4) При долгорочно задолжување, вкупната годишна отплата на долгот (главница, камата и други трошоци) направен врз основа на долгорочно задолжување и долгорочна позајмица од Централниот Буџет на Република Македонија не може да надмине 30% од вкупните приходи на тековно- оперативниот буџет на општината во претходната фискална година.

(5) Вкупниот износ на недостасан долгорочен долг на општината, вклучувајќи ги и сите издадени гаранции не може да го надмине износот на вкупните приходи на тековно-оперативниот буџет на општината во претходната година.

(6) Средствата обезбедени со долгорочно задолжување се користат за намената за која што се одобрени.“

Член 7


Членот 21 се менува и гласи:


„(1) Јавните претпријатија и трговските друштва кои се во целосна или во доминантна сопственост на општината основани од општината можaт да се задолжат само по претходно издадена гаранција од советот на општината за што советот донесува одлука. 

(2) Трошоците за евентуално плаќање по основ на издадената гаранција општината ги резервира во буџетот.

(3) Градоначалникот на општината е должен да го известува Министерството за финансии за секоја издадена гаранција, во рок од 10 дена од денот на нејзиното издавање .“

Член 8


Во член 23 во ставот (1) сврзникот „и“ се заменува со запирка, а по зборовите „посебен дел“ се додаваат зборовите „и развоен дел“.


По ставот (4) се додаваат три нови става (5), (6) и (7) кои гласат:


„ (5) Развојниот дел го содржи планот на програмите за развој на општините.“

  (6) Планот на програмите за развој ги содржи среднорочните проекции на одобрени средства по:

- одделни буџетски програми и потпрограми;

- години во кои истите ќе се реализираат и

- извори на финансирање, односно буџети.
  (7) Планот на програмите за развој од став (6) на овој член се ревидира секоја година.“


Ставот (5) станува став (8).

Член 9


По член 43 се додаваат два  нови члена 43-а и 43-б кои гласат:

„ Член 43-а
Краткорочна позајмица од Буџетот на Република Македонија

(1) За надминување на состојбата на привремен недостиг на парични средства, односно временска неусогласност на приходите и другите приливи со расходите и другите одливи, на општината може да и се одобри краткорочна позајмица, со обврска за враќање до крајот на фискалната година во која позајмицата е одобрена, без камата од Централниот буџет на Република Македонија. 
(2) Позајмицата на општината од Централниот буџет на Република Македонија ја одобрува Владата на Република Македонија со одлука, на предлог на министерот за финансии по претходно доставено писмено барање од општината.

(3) Министерот за финансии поблиску го пропишува начинот на постапување при одобрување и враќање на краткорочната позајмицата на општината од Централниот буџет на Република Македонија.

(4) Во случај општината средствата или дел од средствата од став (1) на овој член не ги врати до крајот на тековната фискална година, на невратените средства од почетокот на наредната фискална година започнува да се пресметува камата во висина од 2% на годишно ниво до конечната исплата. 

(5)Трезорот ја врши наплатата на невратените средства од краткорочната позајмица со пресметана камата со повлекување на средства од сметката на општината во висина на расположивите средства, а по извршените плаќањата за плати од страна на општината и извршувањето на претходно добиени налози за извршување.

Член 43-б

Долгорочна позајмица од Буџетот на Република Македонија

(1) За надминување на состојбата на недостиг на парични средства, односно временска неусогласност на приходите и другите приливи со расходите и другите одливи, доколку истата не може да се надмине со одобрување на краткорочна позајмица, на општината може да и се одобри долгорочна позајмица без камата од Централниот буџет на Република Македонија, со обврска за враќање најмногу до пет години, од денот на одобрувањето. 

(2) Долгорочната позајмицата на општината од Централниот буџет на Република Македонија ја одобрува Владата на Република Македонија со одлука, на предлог на министерот за финансии по претходно доставено писмено барање од општината.

(3) Во Одлуката од став (2) на овој член се утврдува износот, рокот и динамиката на отплата на одобрената долгорочна позајмица.

 (4) Министерот за финансии поблиску го пропишува начинот на постапување при одобрување и враќање на долгорочната позајмицата на општината од Централниот буџет на Република Македонија.

 (5) Во случај општината да не го отплати годишниот ануитет, согласно Одлуката од став (2) на овој член, на доспеаните, а ненаплатени ануитети, започнува да се пресметува камата во висина од 2% на годишно ниво до конечната исплата. 

(6) Трезорот ја врши наплатата на неисплатениот годишен ануитет со пресметана камата со повлекување на средства од сметката на општината во висина на расположивите средства, а по извршените плаќањата за плати од страна на општината и извршувањето на претходно добиени налози за извршување.“
Член 10

Во член 47 во став (1) алинеите 1, 2,  и 3 се менуваат и гласат:

-“ општината го надмине ограничувањето од 30% од реализираните вкупни приходи на тековно- оперативниот буџет на општината во претходната фискална година по основ на краткорочно задолжување и краткорочна позајмица од Централниот буџет на Република Македонија во текот на фискалната година (член 19 став (2))

-не го достави договорот за заем и амортизациониот план до Министерството за финансии во рок од десет работни дена од денот на неговото потпишување (член 18 став (3))

-не го извести Министерството за финансии за издадените гаранции во рок од десет работни дена од денот на издавање на гаранцијата (член 21 став (3))”

Aлинејата 4 се брише.
Алинеите 5,6,7,8,9,10,11,12,13,14,15 и16 стануваат 4,5,6,7,8,9,10,11,12,13,14, и 15.
Во ставот (2) алинеите 1,2,3,4 и 5 се менуваат и гласат:

“- општината се задолжи во земјата и странство без претходна согласнот на Владата на Република Македонија (член 18 став (2));

- општината воспостави заложно право врз имот кој служи за вршење на дејности од јавен интерес утврдени со закон (член 18-а);

           - општината не ги користи средствата обезбедени со долгорочно задолжување согласно утврдената намена (член 20 став (6));

-општината го надмине ограничувањето од 30% од вкупните приходи на тековно-оперативниот буџет на општината во претходната фискална година за вкупната годишна отплата на долгот (главница, камата и други трошоци) направен врз основа на долгорочно задолжување и долгорочна позајмица од Централниот Буџет на Република Македонија (член 20 став (4));

-општината не се придржува на условите за висината на вкупниот непристигнат долгорочен долг (член 20 став (5))” 

Член 11

Членот 50 се брише.

Член 12

(1) Одредбите од член 2 на овој закон ќе отпочнат да се применуваат од 1 јануари 2013 година.

(2) До отпочнувањето на примената на одредбите од член 2 на овој закон, приходите од данокот на додадена вредност ќе се обезбедат:

- во 2010 година во висина од 3,4 % 

- во 2011 година во висина од 3,7 % и
- во 2012 година во висина од 4 %
од вкупно наплатениот данок на додадената вредност остварен во претходната фискална година.

Член 13


Овој закон влегува во сила со денот на објавувањето во “Службен весник на Република Македонија”, а ќе се применува од 1 јануари 2010 година.

   ОБРАЗЛОЖЕНИЕ НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ФИНАНСИРАЊЕ НА ЕДИНИЦИТЕ НА ЛОКАЛНАТА САМОУПРАВА

    I. ОБЈАСНУВАЊЕ НА  СОДРЖИНАТА НА ОДРЕДБИТЕ НА ПРЕДЛОГ ЗАКОНОТ


Со измените на член 9 од законот се предлага зголемување на процентот на приходите од данокот на додадена вредност со различна динамика во период од три години. Целта на предложената измена е пораст на сопствените приходи на општините што ќе придонесе  нивно финансиско јакнење. 

           Измените во одредбите на Законот за финансирање на единиците на локалната самоуправа кои се однесуваат на задолжувањeтo на општините, се во насока на натамошна поддршка на процесот на децентрализација, преку зголемена либерализација на процедурите и условите за задолжување на општините.

           Најпрво, промената и воведувањето на нови дефиниции во законот се должи на потребата  за  усогласување со Законот за јавен долг, кој изворно го уредува задолжувањето, со што се формира кохерентен и хармонизиран систем на задолжување. На овој начин јасно и недвосмислено се дефинира задолжувањето како постапка за задолжување преку склучување на договори за заем и/ или издавање на хартии од вредност. 


Во членот 18 кој се однесува на задолжувањето, ставовите (3), (4) и (5) од постојниот закон се бришат од следните причини:


-ставот (3) претставува ограничувачки фактор на задолжувањето на општината во поглед на валутата по која истото може да се изврши.


-ставот (4) кој пропишува дека достасаните а неподмирени обврски кон добавувачите кои надминуваат 90 календарски дена се сметаат за задолжување, е во директна колизија со дефиницијата за тоа што се подразбира под задолжување според овој, а и според Законот за јавен долг, кој изворно го регулира задолжувањето на носителите на јавниот долг. Тоа, иако претставува долг на општината, во никој случај не може да се изедначи со задолжување.


-ставот (5) се брише во овој член, затоа што прашањето околу забраната за воспоставување заложно право врз имот кој служи за вршење на дејности од јавен интерес утврдени со закон со предложената измена ќе се регулира во посебен член18 (а).


Во членот 18 на местото на ставот (3) и ставот (4) кои со оваа измена се бришат, се предлагаат нови ставови, и тоа:


-став (3), со кој е предвидена обврска за доставување на договорите за заем и амортизационите планови, која пренесувајќи ја во член 18 од постојниот член 20 став (6),  добива задолжителен карактер и за краткорочното задолжување; и


-став (4), со кој се прошируваат инструментите за обезбедување на финансиски средства, односно се потенцира и можноста за задолжување на општината по пат на издавање на краткорочни и долгорочни хартии од вредност на домашниот или странскиот пазар на капитал.
Новиот член 18-а, изрично забранува ставање под залог имот на општината кој служи за вршење на нејзините  дејности од јавен интерес утврдени со закон, како начин на обезбедување и гарантирање на обврските кои ќе произлезат од задолжувањето. Вака уредено, претставува поширока забрана за општината, при обезбедување на задолжувањето да не смее да користи не само хипотека, туку и заложно право и врз подвижен имот кој го користи за вршење на нејзините дејности.
Во ставот 1 од членот 19 кој го уредува краткорочното задолжување суштинска измена е времетраењето на краткорочното задолжување. Новиот рок за краткорочно задолжување изнесува 12 месеци од денот на задолжувањето, наспроти досегашниот кој ја стеснуваше можноста за задолжување до крајот на фискалната година. На овој  начин практично на општината и се остава поголем простор за краткорочно задолжување, кое ќе трае 12 месеци, и нема да претставува ограничување средствата да се обезбедат при крајот на фискалната година. 
Со предложената измена во ставот (2) се надминува ограничувањето на општината да не може да се задолжи кај деловни банки или финансиски институции со цел да ги намири обврските по основ на казни и казнени камати кои и достасале, Дополнителна измена на членот претставува ставот (3) со кој се зголемува процентот за пресметка на лимитот за краткорочно задолжувањe, со цел да се зголеми бројот на општините на кои ќе може да им се одобри краткорочното задолжување, како и  износот до кој што општините ќе можат да ги финансираат своите потреби преку задолжување.
Во членот 20 се дефинираат повеќе намени за долгорочно задолжување, и тоа финансирање на капитални инвестиции, рефинансирање на долгови настанати по основ на задолжување, обврски по основ на активирани гаранции и земени позајмици. Со зголемувањето на процентот за пресметка на лимитот за долгорочно задолжувањe, се зголемува бројот на општините на кои ќе може да им се одобри долгорочното задолжување, како и износот до кој што општините ќе можат да ги финансираат своите потреби преку задолжување. 
Понатаму, ставот 1 од членот 20 се брише, со цел да се надмине ограничувањето за долгорочно задолжување на општините во поглед на начинот на отплата, односно да се создаде можност и за задолжувања кај кои главнината од заемот или вредноста на хартијата достасуваат за отплата на крајот на периодот на отплата. 

Во членот 21 кој ја уредува материјата за издавање на општински гаранции, се додава и обврска за општината при издавање на општинската гаранција, во својот Буџет да резервира средства за покривање на трошоците при евентуално активирање нa гаранцијата. Ставот 1 од овој член се брише од причина што издавањето на државните гаранции е регулирано со Законот за јавен долг. 
Измените на членот 23 се со цел усогласување со одредбите од Законот за буџетите кои се однесуваат на уредување на развојниот дел како составен дел на буџетот на општината како и неговите компоненти.

Со предлог законот се уредува позајмицата како инструмент за надминување на  временска неусогласност на приходите и другите приливи со расходите и другите одливи, со обврска за враќање до крајот на тековната фискална година во која истата е одобрена, без камата. Исто така се предвидува позајмување на средства од Централен буџет кон општините и 
позајмување на средства помеѓу општините. Предложениот закон превидува начинот и постапката за одобрување и враќање на позајмиците од Централниот буџет на Република Македонија да биде пропишано со поблиски прописи од страна на Министерот за финансии. Со цел запазување на рокот за враќање на позајмените средства (до крајот на тековната фискална година) овој закон предвидува пресметување на камата во случај кога позајмиците нема да се вратат во предвидениот, а истовремено го регулира и начинот на присилна наплата на позајмените средства.

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
     Меѓу решенијата содржани во предложените одредби постои меѓусебна поврзаност која е  во насока на финансиско јакнење на општините и подобрување на нивното функционирање во нареднте неколку години.
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

     Со измените на законот ќе се зголеми процентот на приходите од данокот на додадена вредност со различна динамика во период од три години. Целта на предложената измена е пораст на сопствените приходи на општините што ќе придонесе  нивно финансиско јакнење. 

ТЕКСТ НА ОДРЕДБИТЕ НА ЗАКОНОТ КОИ СЕ ИЗМЕНУВААТ

ОДНОСНО ДОПОЛНУВААТ

Член 2

                                                                        Дефиниции

Одделни поими употребени во овој закон го имаат следново значење:

1. Поимот општина го вклучува градот Скопје, освен ако поинаку не е утврдено со овој закон;

2. Сопствени извори на приходи се локални даноци, локални такси и локални надоместоци, приходи од сопственост на општината, самопридонес, парични казни, донации и други приходи утврдени со закон;

3. Буџет е годишен план за финансирање на надлежностите на општината, кој се состои од годишна процена на приходите по извори и на расходите по намени;

4. Општински буџетски корисници се органите на општината и јавните служби основани од општината;

5. Локален данок е данок за кој општината ја утврдува висината на стапката во рамките определени со закон;

6. Локална такса е паричен надоместок за услугите и правата кои општинските органи ги даваат на правни и физички лица, чија висина ја утврдува општината во рамките определени со закон;

7. Локален надоместок е паричен надоместок за покривање на трошоците поврзани со услуги кои општинските органи ги даваат на правни и физички лица, чија висина ја утврдува општината во согласност со закон;

8. Дотација е трансфер од Буџетот на Република Македонија и буџетите на фондовите до буџетот на општината;

9. Приходи од данок на додадена вредност се дел од приходите од данок на додадена вредност што се распределуваат по општини;

10. Наменска дотација е дотација наменета за финансирање на конкретна активност;

11. Капитална дотација е дотација наменета за финансирање на општински проекти за капитални инвестиции;

12. Блок дотација е дотација наменета за финансирање на надлежностите во определена област утврдена со закон;

13. Дотација за делегирана надлежност е трансфер на средства од буџетот на органот на државната управа до буџетот на општината, што се користат за финансирање на делегирана надлежност;

14. Приходи од сопственост на општината се приходи од право на сопственост на имот, финансиски средства и права и

15. Задолжување на општините е обезбедување финансиски средства од домашни и странски извори на капитал, во рамките и под услови утврдени со закон.

Член 9

Приходи од данок на додадена вредност

(1) Приходите од данок на додадена вредност се дотација за финансирање на надлежностите на општината утврдени со закон.

(2) Приходите од данок на додадена вредност се обезбедуваат во висина од:

- 3% од вкупно наплатениот данок на додадена вредност остварен во претходната фискална година.

(3) Распределбата на приходите од данок на додадена вредност се врши најмалку 50% според критериумот по жител и други критериуми утврдени со Уредбата за методологија за распределба на приходите од данок на додадена вредност што ја донесува Владата на Република Македонија. Владата на Република Македонија ја донесува Уредбата на предлог на министерот за финансии со претходна согласност на Комисијата за следење на развојот на системот за финансирање на општините најдоцна до 30 јуни во тековната година за наредната година.

(4) Со Уредбата од ставот (3) на овој член за градот Скопје се утврдуваат посебни критериуми со кои се коригираат значителните разлики на градот Скопје во однос на општините во Република Македонија.

(5) За користењето на приходите од данок на додадена вредност, општината одлучува самостојно.

Член 18

Задолжување

(1) Општината може да се задолжува во земјата и странство според условите утврдени со овој и со друг закон.

(2) Општината може да се задолжува во  земјата и странство само по претходна согласност на Владата на Република Македонија, утврдена врз основа на мислење на Министерството за финансии.

(3) Задолжувањето на општината е во домашна валута, освен за заемите од странство.

(4) Сите пристигнати обврски кон добавувачите кои надминуваат 90 календарски дена се сметаат за задолжување.

(5) Општината не може да даде под хипотека имот на општината, кој служи за вршење на дејностите од јавен интерес утврдени со закон.

Член 19

Краткорочно задолжување

(1) Општината може да се задолжува краткорочно во земјата, со заем што ќе се отплати до крајот на тековната фискална година.

(2) Краткорочното задолжување се користи за покривање на привремен недостиг на готовински средства во општината, но не и за плаќање на казни и казнени камати.

(3) Вкупниот износ на краткорочното задолжување во текот на фискалната година не може да надмине 20% од реализираните вкупни приходи на тековно- оперативниот буџет на општината во претходната фискална година.

Член 20

Долгорочно задолжување

(1) Општината може долгорочно да се задолжува за финансирање на капитални средства и инвестиции, само ако отплатата на долгот се врши во еднакви или опаѓачки ануитети.

(2) Советот на општината го одобрува долгорочното задолжување, по претходно одржана јавна расправа во општината. На јавната расправа се опишува проектот и се објаснуваат условите за негово финансирање.

(3) Одлуката за долгорочно задолжување на советот на општината важи само доколку договорот за задолжување се склучи во фискална година во која таа е донесена.

(4) Вкупниот износ на годишното отплаќање на долгот за долгорочното задолжување не може да надмине 15 % од вкупните приходи на тековно-оперативниот буџет на општината во претходната фискална година.

(5) Вкупниот износ на непристигнатиот долгорочен долг на општината, вклучувајќи ги и сите издадени гаранции не може да го надмине износот на вкупните приходи на тековно- оперативниот буџет на општината во претходната година.

(6) Општината во рок од десет работни дена од денот на неговото потпишување, до Министерството за финансии го доставува договорот за заем и амортизационен план.

(7) Општината го известува Министерството за финансии за секоја исплата на рата во врска со долгот во рок од десет работни дена.

Член 21

Издавање гаранции

(1) Владата на Република Македонија може да гарантира за обврски по долгорочни заеми на општината, вклучувајќи ги и јавните служби што ги основала општината, само во случај кога обврската е преземена со закон.

(2) Јавните претпријатија основани од општината можaт да се задолжат само по претходно издадена гаранција од советот на општината за што советот донесува одлука.

(3) Градоначалникот на општината е должен да го известува Министерството за финансии за сите издадени гаранции.

                                                                 Член 23

     Содржина на буџетот

(1) Буџетот на општината се состои од општ и од посебен дел.

(2) Општиот дел содржи:

                 - консолидиран биланс на приходи и расходи;

                 - функционална класификација на расходите;

                 - биланс на тековно- оперативни приходи и расходи и

                 - биланс на капитални приходи и расходи.

(3) Во посебниот дел на буџетот се прикажани расходите според класификацијата на расходите што ја пропишува министерот за финансии, групирани според корисници и програми.

(4) Посебниот дел на буџетот содржи и анекси кои се однесуваат на:

                 - финансиски планови (биланс на приходи и расходи) на јавните служби основани од општината кои целосно или делумно се финансираат од буџетот на општината и

                 - образложение на буџетот.

(5) Со донесувањето на буџетот, советот на општината донесува одлука за извршување на буџетот.

Член 47

 
(1) Глоба во износ од 4.000 до 6.000 евра во денарска противвредност ќе се изрече за прекршок на одговорното, односно раководното лице на општината, ако:

- општината ги користи средствата од краткорочниот заем за плаќање на казни и казнени камати (член 19 став (2));

- општината го надмине ограничувањето од 20% од реализираните вкупни приходи на тековно-оперативниот буџет на општината во претходната фискална година по основ на вкупно краткорочно задолжување во текот на фискалната година (член 19 став (3));

- не го достави договорот за заем и амортизациониот план во рок од десет работни дена до Министерството за финансии (член 20 став (6));

- не го извести Министерството за финансии за секоја исплатена рата во рок од десет работни дена (член 20 став (7));

- не се придржува на роковите за подготвување, предлагање и доставување на донесување на буџетот (член 27);

- не се придржува на рокот за донесување на буџетот (член 28);

- не се предложи на советот на општината усогласување на приходите и расходите со одлука за изменување и дополнување на буџетот (член 29);

- не се придржува на роковите за подготвување и доставување на периодичните финансиски извештаи (член 32);

- не се придржува на роковите за донесување и доставување на годишна сметка (член 33 ставови (3) и (4));

- одреди одговорен сметководител кој не ги исполнува утврдените услови (член 36);

- не се извести министерот за финансии во утврдените рокови (член 39 став (2));

- општината не ги подготви и не ги донесе актите во согласност со утврдените процедури и рокови ( член 41 ставови (3), (4), (5) и (6));

- општината не се придржува на утврдените процедури и рокови (член 42 став (2));

- општината не се придржува на утврдените рокови за подготвување на план на мерки и активности за надминување на финансиската нестабилност (член 43 став (1));

- неточно ги прикаже вкупните расходи и не ги користи за намените одредени со буџетот (член 22 став (2)) и

- не ги користи средствата за утврдените намени и презема обврски над износите на трошоците утврдени со годишниот буџетски документ (член 26).

(2) Глоба во износ од 8.000 до 10.000 евра во денарска противвредност ќе се изрече за прекршок на одговорното, односно раководното лице на општината, ако:

- општината се задолжи во странство без претходна согласност на Владата на Република Македонија (член 18 став (2));

- општината даде под хипотека имот на општината кој служи за вршење на дејностите од јавен интерес утврдени со закон (член 18 став (5));

- отплатата на долгорочниот заем не се врши во еднакви или опаѓачки ануитети (член 20 став (1));

- општината го надмине ограничувањето од 15% од вкупните приходи на тековно оперативниот буџет на општината во претходната фискална година за вкупната годишна отплата на долгорочниот заем (член 20 став (4)) и

- општината не се придржува на условите за висината на вкупниот непристигнат долгорочен долг (член 20 став (5)).

(3) За прекршоците од ставовите (1) и (2) на овој член пред поднесување барање за прекршочна постапка се спроведува постапка за порамнување, согласно со Законот за прекршоците.

(4) За прекршоците пропишани со овој член, прекршочната постапка ја води надлежниот основен суд."

Член 50

(1) Општината може да се задолжува долгорочно во согласност со одредбите на овој закон и да дава гаранции за јавните претпријатија кои се основани од општината, откако Министерството за финансии ќе утврди дека општината:

- континуирано во период од најмалку две фискални години од денот на примената 

на Законот за финансирање на единиците на локалната самоуправа, редовно доставува позитивно оценети финансиски извештаи и

- континуирано во период од најмалку две фискални години од денот на примената на Законот за финансирање на единиците на локалната самоуправа нема пристигнати ненамирени обврски кон доверителите во рок над 90 дена од датумот на пристигнувањето.

(2) По исклучок од ставот (1) на овој член Владата на Република Македонија може да даде согласност за задолжување за финансирање на капитални инвестиции на општината по претходно добиено позитивно мислење од страна на Министерството за финансии.

